
Bakı şəhəri təhsil işçilərinin 
sentyabr konfransı keçirilib

Sentyabrın 21-də Bakı 
şəhəri təhsil işçilərinin “Zəfər 
ili: sınaqlar və hədəflər” adlı 
konfransı keçirilib. Bu barədə 
AZƏRTAC-a Təhsil Nazirliyindən 
məlumat verilib.

Konfransda təhsil naziri Emin 
Əmrullayev, Bakı Şəhəri üzrə Təhsil 
İdarəsinin (BŞTİ) müdiri Mehriban 
Vəliyeva, Milli Məclisin deputatları, 
nazirliyin və BŞTİ-nin struktur bölmə 
rəhbərləri, məktəb direktorları və 
müəllimlər iştirak ediblər.

Tədbirdən öncə qonaqlar Fəxri xiya-
banda ümummilli lider Heydər Əliyevin 
xatirəsini ehtiramla yad edib, məzarı 
önünə əklil və tər çiçəklər qoyublar.

Sonra Şəhidlər xiyabanında 
Azərbaycanın müstəqilliyi və ərazi 
bütövlüyü uğrunda mübarizədə şəhid 
olan Vətən övladlarının xatirəsi anılıb, 
məzarları üzərinə güllər qoyulub.

Konfrans Dövlət Himninin 
səsləndirilməsi və Azərbaycanın ərazi 
bütövlüyü uğrunda canlarından keçən, 
möhtəşəm Zəfəri bizə yaşadan Vətən 
müharibəsi şəhidlərinin əziz xatirəsinin 
bir dəqiqəlik sükutla yad edilməsi ilə 
başlanıb.

Daha sonra 2020-2021-ci tədris ili 
ərzində BŞTİ-nin fəaliyyətindən bəhs 
edən videoçarx nümayiş olunub.

Tədbirdə BŞTİ-nin müdiri Mehriban 
Vəliyeva hesabat məruzəsi ilə çıxış 
edib. İdarə müdiri çox mürəkkəb, lakin 
tarixi bir Qələbə ilə yadda qalan 2020-
2021-ci tədris ilində BŞTİ-nin müxtəlif 
fəaliyyət istiqamətləri üzrə gördüyü işlər 
haqqında ətraflı məlumat verib, isla-
hatların tətbiqi vəziyyətindən danışıb, 
növbəti tədris ili üçün təhsil işçiləri qarşı-
sında duran vəzifələri diqqətə çatdırıb. 

2020-2021-ci dərs ilinin Nazirlər 
Kabineti tərəfindən xüsusi karantin 
rejimi dövründə tədrisin təşkili ilə bağlı 
müəyyənləşdirilmiş qaydalara uyğun 
olaraq hibrid formada təşkil edildiyini xa-
tırladan Mehriban Vəliyeva pandemiya 
və müharibə şəraiti sınaqlarına bax-
mayaraq bütün alternativ variantlardan 
istifadə olunmaqla Bakı məktəblərində 
təhsilin fasiləsizliyinin təmin edildiyini 
vurğulayıb.

İdarə müdiri Zəfər tarixinin bəxş 
etdiyi qürur hissi ilə qədəm qoyduğu-
muz yeni dərs ilində mövcud pande-
miya şəraitindən irəli gələn qaydaların 
məktəblərdə tətbiqinə ciddi nəzarət 
olunması, vaksinasiya prosesinin 
tam təmin olunması, gənc nəslin 
Zəfər tariximizdən sonrakı mərhələdə 
vətənpərvərlik, milli-mənəvi dəyərlər 
ruhunda tərbiyə edilməsi, keyfiyyət 
artımının təməli hesab olunan ümumi 
təhsilin məqsədyönlü inkişafı, buraxılış 
sinif şagirdlərinin nailiyyətlərinin əvvəlki 
illərə nisbətən yaxşılaşdırılmasının əsas 
hədəflərdən olduğunu bildirib.

Təhsil naziri Emin Əmrullayev tədris 

ilinin başlanması münasibətilə təhsil 
işçilərinə təbriklərini çatdırıb, uğur-
lardan və mövcud problemlərin həlli 
istiqamətində atılacaq addımlardan, 
perspektiv məsələlərdən bəhs edib, yeni 
dərs ilində qarşıda duran əsas hədəflərə 
toxunub. 

Emin Əmrullayev Prezident İlham 
Əliyevin rəhbərliyi ilə Azərbaycan 
təhsilində sistemli islahatlar aparıldığı-
nı, ölkəmizdə təhsilin inkişafına böyük 
diqqət göstərildiyini və Azərbaycan 
təhsilinin bugünkü inkişafının 
mənbəyinin ümummilli lider Heydər 
Əliyevin rəhbərliyi ilə əsası qoyulan 
məqsədyönlü siyasətdən qaynaqlandı-
ğını bildirib.

Təhsil naziri çıxışında məktəb 

idarəetməsi, müəllimlərin peşəkarlıq 
səviyyəsinin artırılması və ümumilikdə 
tədrisin keyfiyyətinin yüksəldilməsi, gənc 
nəslin vətənpərvərlik, azərbaycançılıq 
məfkurəsi ruhunda yetişdirilməsi kimi 
məsələlərin növbəti tədris ilində pri-
oritet istiqamətlərdən olacağını qeyd 
edib. Yeni tədris ilindən məktəblərin 
IX siniflərində “Zəfər tarixi”nin 
dərsdənkənar kurs olaraq tədris 
ediləcəyini vurğulayan nazir bunun 
gənclərin vətənpərvərlik ruhunda 
yetişməsinə bir töhfə olacağını deyib. 

Daha sonra 220 nömrəli məktəb-
liseyin direktoru Lətifə Əzimova, Təlimə 
Dəstək Mərkəzinin metodisti Turan 
Zəkəriyəyeva, Vətən müharibəsi iştirak-
çısı, 12 nömrəli məktəbin sinifdənxaric 
və məktəbdənkənar tərbiyə işləri üzrə 
təşkilatçısı Anar Miriyev, 234 nömrəli 
tam orta məktəbin peşə təmayüllü 
sinfinin şagirdi Ləman Şamıyeva çıxış 
ediblər.

Konfrans BŞTİ-nin nəzdindəki 4 
və 5 nömrəli Uşaq-Gənclər İnkişaf 
mərkəzlərinin xor ansamblının ifasında 
“Zəfər” mahnısı ilə başa çatıb.

Avstriyanın Zalsburq şəhərində Azərbaycan Evi açılıb
Sentyabrın 21-də Avstriyanın Zalsburq 

şəhərində Azərbaycan Evinin rəsmi açılış 
mərasimi keçirilib. AZƏRTAC xəbər verir ki, 
açılışda Diasporla İş üzrə Dövlət Komitəsi, 
Azərbaycanın Avstriyadakı səfirliyi, 
Azərbaycanın Zalsburqdakı fəxri konsulluğu, 
Azərbaycan Mədəniyyət Mərkəzinin rəhbərliyi və 
əməkdaşları, Avstriyada yaşayan soydaşlarımız 
və yerli ictimaiyyətin təmsilçiləri iştirak ediblər.

Tədbiri giriş sözü ilə 
Azərbaycanın Avstriyada-
kı səfiri Rövşən Sadıqbəyli 
açıb. O çıxışında Avstriya-
da Azərbaycan icmasının 
vəziyyəti, diaspor fəaliyyətinin 
təşkili və görülən işlər barədə 
danışıb və qeyd edib ki, 
diaspor fəaliyyətinin əsas 
istiqamətlərindən biri də 
yerli ictimaiyyətə Azərbaycan 
mədəniyyətini təbliğ etməkdir. 
Səfir Azərbaycan-Avstriya 
ikitərəfli əlaqələrinin müsbət 
inkişafından danışaraq, 
mədəni əlaqələrin inkişa-
fı istiqamətində Vyanada 
Azərbaycan Mədəniyyət 
Mərkəzinin fəaliyyətini 
təqdir edib. O, Zalsburqda 
Azərbaycan Evinin ölkələr 
arasında əlaqələrin inkişafına 
təkan verəcəyinə ümidvar 
olduğunu vurğulayıb.

Azərbaycanın Zalsburq, 
Tirol və Forarlberq federal 
əyalətləri üzrə fəxri konsulu 
Mixael Haynritsi çıxışında Avs-
triyanın qeyri-rəsmi paytaxtı 
statusunu daşıyan Zalsburq 

şəhərində Azərbaycan Evinin 
açılmasından məmnunluq 
ifadə edib. O bildirib ki, bu 
məkanda diaspor üzvlərinin sıx 
toplaşması ilə yanaşı, müxtəlif 
mədəni tədbirlərin təşkili və 
həftəsonu məktəbinin fəaliyyət 
göstərməsi mümkün olacaqdır. 

Diasporla İş üzrə Dövlət 
Komitəsinin sədri Fuad Mura-
dov çıxışında xarici ölkələrdə 
yaradılmış Azərbaycan evləri 
və onların fəaliyyəti haqqında 
məlumat verib. Qeyd edilib 
ki, koronavirus pandemiyası 
ilə əlaqədar məhdudiyyətlər 
yaranmasına baxmayaraq, 
Azərbaycan evlərinin uğurlu 
fəaliyyətini təşkil etmək müm-
kün olub və onların sıraları 
genişlənib. Bu gün Zalsburq 
şəhərində açılan Azərbaycan 
Evinin sayca 15-ci belə bir 
mərkəz olduğunu diqqətə 
çatdıran F.Muradov 2024-cü 
ilədək onlarının sayının 26-ya 
çatdırılmasının nəzərdə tutul-
duğunu bildirib. 

Komitə sədri deyib ki, 
Azərbaycan Evi, ilk növbədə, 

Azərbaycan icması üzvlərinin 
bir araya gəldiyi məkandır 
və onlar həmin məkanda öz 
diaspor fəaliyyətlərini daha 
səmərəli təşkil edə biləcəklər. 
F.Muradov, eyni zamanda, 
pandemiya dövrü, Tovuz 
hadisələri və 44 günlük Vətən 
müharibəsi dövründə xaricdəki 
koordinasiya şuralarının və 
Azərbaycan evlərinin işi-
ni təqdir edərək bildirib ki, 
artıq soydaşlarımızın diaspor 
fəaliyyətində yeni bir mərhələ 
başlayıb və qarşıda böyük 
hədəflər durur. Azərbaycan 
dövləti tərəfindən həyata 
keçirilən islahatlar sayəsində 
diasporumuz da yeni uğurla-
ra imza atır. Bu istiqamətdə 
Avstriyadakı Azərbaycan 
icmasının üzərinə böyük işlər 
düşür və yaradılan Azərbaycan 
evləri icma üzvlərinin bir araya 

gəlməsi, öz fəaliyyətlərini 
səmərəli şəkildə vahid 
mərkəzdən təşkili üçün məkan 
rolu oynayacaqdır.

Sonra Diasporla İş üzrə 
Dövlət Komitəsinin fəaliyyəti 
və diaspor nümayəndələrinin 
Şuşa səfərinə həsr olunmuş 
videoçarxlar nümayiş etdirilib.

Avstriya Azərbaycanları 
Cəmiyyətinin sədri Fərid 
Əzizov hesabat xarakterli 
çıxış edib, təşkilatın yarandığı 
gündən indiyədək göstərdiyi 
fəaliyyəti əks etdirən videoçarx 
nümayiş olunub.

Açılış mərasiminin bədii 
hissəsində Əməkdar artistlər 
- tarzən Sahib Paşazadə və 
nağara ifaçısı Kamran Kərimov 
solo konsert proqramı ilə 
çıxış ediblər. Proqramda xalq 
mahnıları, rəqslər və muğam 
kompozisiyası təqdim olunub.

Ermənistan 30 ilə yaxın bir dövrdə torpaqlarımızı 
işğal altında saxlamaqla bərabər, daim təxribatlar 
törədir, beynəlxalq hüquq normalarına zidd 

bəyanatlar səsləndirməkdən belə çəkinmirdi. Bu, 
dünyanın nüfuzlu güclərinin məsələyə laqeyd, biganə 
münasibətindən və düşmənin status-kvonu qorumaq və 
qəsb etdiyi ərazilərin ilhaqına nail olmaq istəyindən irəli 
gəlirdi. Beləliklə, Azərbaycanın konstruktiv mövqeyinə 
zidd olaraq, Ermənistan bilərəkdən danışıqlar prosesinin 
format və mahiyyətini sarsıdır, atəşkəsi pozurdu. 
Azərbaycanın ötən il sentyabrın 27-də əks-həmlə 
əməliyyatları ilə Vətən müharibəsinə başlaması bölgədə 
yeni reallıq yaratdı. 

Bu məqamda onu da xatırladaq 
ki, İkinci Qarabağ müharibəsindən 
əvvəl uzun illər ərzində bəzi 
xarici ölkələr, təşkilatlar, siyasi 
dairələr tərəfindən Azərbaycana 
münaqişənin hərbi həllinin olmaması 
bildirilirdi. Lakin Prezident İlham 
Əliyev münaqişənin hərbi həllinin 
mövcudluğunu “Dəmir yumruq” 
əməliyyatı ilə sübut etdi. Nəticədə 
ölkəmiz BMT Təhlükəsizlik Şurası-
nın münaqişə ilə bağlı məlum dörd 
qətnaməsini özü gerçəkləşdirdi. 

Ermənistanın Azərbaycan 
torpaqlarını 30 il işğal altında 
saxlaması bir daha göstərdi ki, 
beynəlxalq hüquq işləmir və ona 
riayət olunmur. Güc amili beynəlxalq 
münasibətlərdə ön sıraya çıxır. 
Azərbaycan isə öz gücünü məhz 
BMT Təhlükəsizlik Şurasının 
qətnamələrinə uyğun olaraq, 
beynəlxalq hüququn normaları 
çərçivəsində reallaşdırdı. Əslində, 
bu, işğalçını “Sülhə məcburetmə” 
əməliyyatı idi.

Yeri gəlmişkən, burada bir 
həqiqəti də vurğulamaq istərdik. 
Torpaqlarımızın işğal altında 
saxlanıldığı dövrdə dövlətimizin 
başçısının yürütdüyü müdrik siyasət 
nəticəsində ölkəmizin beynəlxalq 
səviyyədə mövqeləri gücləndiyi 
üçün beynəlxalq ictimaiyyət 
Azərbaycanın Vətən müharibəsi 
aparmasını beynəlxalq hüquqa uy-
ğun olduğunu anlayışla qəbul etdi.

Prezident İlham Əliyev bu il 
avqustun 24-də BMT-nin ölkəmizdə 
yeni təyin olunmuş rezident 
əlaqələndiricisi xanım Vladanka 
Andreyevanı qəbul edərkən, bu 
barədə ətraflı danışıb. Dövlətimizin 
başçısı çıxışında Azərbaycanın 
bütün imkanları ilə sülhə və 
təhlükəsizliyə töhfə verməyə 
çalışdığını diqqətə çatdıraraq, 
deyib: “BMT ilə bizim fəal qarşılıqlı 
əlaqəmiz Ermənistanın təcavüzü 

nəticəsində başlamışdır və 1993-cü 
ildə Təhlükəsizlik Şurasının məşhur 
qətnamələri qəbul olunmuşdur. 
Bu, çox müsbət addım idi, erməni 
təcavüzünə toxunularaq bizə 
dəstəyin çox ümidverici bir jesti idi. 
Bizim beynəlxalq səviyyədə tanınan 
ərazilərimizdən erməni qoşunlarının 
dərhal, tam və qeyd-şərtsiz çıxarıl-
ması tələbi Təhlükəsizlik Şurasının 
çox mühüm siyasi bir jesti idi”.

Dövlətimizin başçısı BMT-nin re-
zident əlaqələndiricisi ilə söhbətində 
daha sonra bildirib ki, Azərbaycan 
Ermənistan tərəfindən işğala məruz 
qalan ərazilərinin azad olunma-
sı üçün ötən illər ərzində daim 
diplomatik təmkin nümayiş etdirir, 
beynəlxalq təşkilatlar və aparıcı 
dövlətlərin münaqişəni danışıqlar 
yolu ilə tənzimləmək çağırışlarına 
həssaslıqla yanaşırdı. Amma bunun 
müqabilində düşmən ölkəyə ciddi 
beynəlxalq təzyiq göstərilmirdi. Belə 
münasibət isə vəziyyəti getdikcə 
gərginləşdirirdi. Ermənistan, 
hətta bütün bunlar azmış kimi, 
Birləşmiş Millətlət Təşkilatının 
(BMT) hələ 1993-cü ildə qəbul 
edilən 822, 853, 874, 884 saylı 
qətnamələrində Azərbaycan işğal 
altındakı ərazilərinin qeyd-şərtsiz 
azad edilməsi tələblərini yerinə 
yetirmək əvəzinə, yeni torpaqlar ələ 
keçirməyə cəhd göstərir, təxribatlar 
törədir, ölkəmizi daim müharibə ilə 
hədələyir, işğal altındakı ərazilərdə 
qanunsuz məskunlaşma siyasəti 
reallaşdırırdı.

Bu dövrdə ən təəssüf doğuran 
hal isə o idi ki, işğalçı tərəfindən 
beynəlxalq hüquq normalarına 
zidd bəyanatlar səsləndirilməsi, 
təxribatlar törədilməsi qarşısında 
ATƏT-in Minsk qrupu həmsədrləri 
susurdu, heç bir fikir, münasibət 
bildirmirdi. Əslində münaqişənin 
həlli ilə birbaşa məşğul olan 
Minsk qrupu, eləcə də beynəlxalq 

təşkilatlar tərəfindən bununla 
bağlı Ermənistan hakimiyyətindən 
izahat tələb olunmalı idi. Prezident 
İlham Əliyev bu ciddi narahatlıq 
doğuran vəziyyətlə bağlı yuxarıda 
sözügedən qəbuldakı çıxışında 
deyib: “Xüsusilə bizi narahat edən 
və Azərbaycan cəmiyyətinin anla-
maqda çətinlik çəkdiyi məsələ o idi 
ki, bu qətnamələri qəbul edənlər, 
Təhlükəsizlik Şurasının daimi üzvü 
olan beş ölkədən üçü ATƏT-in 
Minsk qrupuna həmsədr olan və 
hələ də həmsədrlik edən ölkələrdir. 
Onlar özləri bu qətnamələri qəbul 
etmişdir. Bu qətnamələrin həyata 
keçirilməsinə imkan yaratmaq 
üçün onların mandatı var idi. Lakin, 
əfsuslar olsun ki, 28 il ərzində Minsk 
qrupu çox imkanları əldən verib. 
Bir çox hallarda mən Ermənistana 

qarşı sanksiyaların tətbiq edilməsi 
məsələsini qaldırmışdım. Çünki 
düşünürdüm ki, bu, toqquşmanın, 
müharibənin qarşısının alınması 
üçün bir yol ola bilərdi. Biz məsələni 
sülh yolu ilə həll etmək istəyirdik. 
Ötən il, müharibədən cəmi bir neçə 
gün əvvəl, Baş Assambleyada çıxış 
edərkən mən beynəlxalq birliyi 
xəbərdar edərək, Ermənistanın 
müharibəyə hazırlaşdığını dedim. 
Bu, təbliğat deyildi, Ermənistanın 
müharibədən əvvəlki aylar ərzində 
davranışının real təhlilinin nəticəsi 
idi…”.

Bəli, Ermənistan beynəlxalq 
hüququn işləməməsindən yararlana-
raq, status-kvonu qorumaq və qəsb 
etdiyi ərazilərin ilhaqına nail olmaq 
istəyindən əl çəkmirdi. Halbuki əgər 
işğalçıya qarşı vaxtında sanksiya-
lar tətbiq olunsaydı, müharibə baş 
verməzdi. Bax, məhz buna görə 
də Azərbaycan məlum qətnamələri 
beynəlxalq hüququn normaları 
çərçivəsində özü həyata keçirdi, 

ədaləti, beynəlxalq hüququn norma-
larını bərpa etdi.

Beləliklə, Silahlı Qüvvələrimiz 
44 günlük savaşla dövlətçiliyimizin 
ən şərəfli səhifələrini yazdı və əldə 
etdiyi tarixi zəfərlə Azərbaycan 
faşist ideologiyasından bəhrələnən 
Ermənistanın 30 illik işğalına son 
qoydu. Bir güllə atmadan, bir şəhid 
vermədən Ağdam, Kəlbəcər və La-
çını işğaldan azad etdi və dünyada 
qalib xalq, məğlubedilməz dövlət 
kimi özünü yenidən təsdiqlədi.

Burada bir məqamı da qeyd 
etməliyik. Ermənistan Ordusu 30 il 
müddətində işğal altında saxladığı 
ərazilərdə güclü müdafiə isteh-
kamları qurmuşdu. Bu müdafiə 
sədlərinin qırılması, sadəcə, 
böyük qəhrəmanlıq tələb edirdi ki, 
Azərbaycan Ordusu da bu vəzifəni 

böyük peşəkarlıq və şücaətlə yerinə 
yetirdi.

Beləliklə, Silahlı Qüvvələrimizin 
əks-həmlə əməliyyatları apardığı 
müddətdə işğalçı dərk etdi ki, nəinki 
Ermənistan ordusu, hətta bu illər 
ərzində onun qurduğu və keçilməz 
saydığı sədlər belə ordumuzun 
qələbə əzminin qarşısında məhvə 
məhkumdur.

Azərbaycan Ordusunun 
müharibə zamanı müasir texnologi-
yalar əsasında hazırlanmış silahlar-
dan istifadə edərək həyata keçirdiyi 
hücum taktikası dünya praktikasında 
ilk oldu – Silahlı Qüvvələrimizin 
hücum taktikası hərbi mütəxəssislər 
tərəfindən XXI əsrdə aparılacaq 
müharibələrin modeli kimi qəbul 
edildi.

Ermənistan silahlı qüvvələri 
tərəfindən istər işğal dövründə, 
istərsə də İkinci Qarabağ 
müharibəsində əhalimizin sıx 
məskunlaşdığı yaşayış məntəqələri, 
təhsil, sosial, mədəni və strateji 

əhəmiyyətli obyektlər ağır artille-
riya qurğularından, xüsusi raket 
sistemlərindən və qadağan olunan 
silahlardan istifadə edilməklə inten-
siv şəkildə atəşə tutuldu. Nəticədə 
mülki əhali arasında çoxsaylı ölüm 
və yaralanma halları baş verdi, 
yaşayış məntəqələrinə, tarixi və 
mədəni abidələrə, inzibati binalara, 
ictimai və digər sosial obyektlərə 
ciddi ziyan dəydi. Ermənistanın 
hərbi təcavüzü nəticəsində ölən və 
yaralananlar arasında çox sayda 
uşaq və qadınlar da oldu.

Ermənistan silahlı qüvvələrinin 
30 ilə yaxın müddətdə işğal altın-
da saxladığı Qarabağ bölgəsi və 
onun ətrafındakı rayonlar şanlı 
Azərbaycan Ordusu tərəfindən 
qarış-qarış yağılardan təmizləndikcə 
xalqımıza məxsus tarix və 

mədəniyyət abidələrinin vandalizmə 
məruz qaldığı, yerlə-yeksan edildiyi, 
bir qisminə isə toxunulmadığı, 
saxtalaşdırılaraq erməniləşdirildiyi 
aşkarlandı. Düşmənin ən çox dağıt-
dığı mədəni irs nümunələri sırasında 
isə İslam dini abidələri – məscidlər, 
türbələr və digər inanc yerləri daha 
çox diqqət çəkdi.

Hazırda Azərbaycan dövləti 
tərəfindən Prezident İlham Əliyevin 
“Qarabağda cənnət yaradaca-
ğıq” vədinin yerinə yetirilməsi 
istiqamətində nəzərdə tutulan 
layihələr sürətlə gerçəkləşdirilir, 
erməni barbarlığının qurbanı olan 
yaşayış sahələrində mühüm strateji 
obyektlərin, müəssisələrin təməli 
qoyulur, tikinti işləri geniş vüsət alır, 
yüksək texnologiyaların tətbiqinə 
start verilir.

Yeri gəlmişkən, Prezident 
İlham Əliyevin vurğuladığı kimi, 
İkinci Qarabağ savaşından sonra 
Azərbaycan hazırda yeni bir dəhliz– 
Zəngəzur dəhlizi üzərində iş aparır: 

“Bildiyiniz kimi, müharibədən sonra 
ilk mərhələdə Ermənistan bu məsələ 
ilə bağlı öz etirazını bildirmişdir. 
Ancaq son vaxtlar mənə məlumat 
verilir ki, Ermənistan tərəfi də artıq 
bu dəhlizin qaçılmaz olması ilə bağlı 
məsələləri düzgün təhlil edir. Bildi-
yiniz kimi, indi üçtərəfli çərçivədə 
müzakirələr aparılır. Azərbaycan, 
Rusiya, Ermənistan Baş nazirlərinin 
müavinləri səviyyəsində işçi qrup 
çərçivəsində bu məsələ müzakirə 
edilir və yaxşı nəticələr də var.

Biz artıq azad edilmiş torpaq-
larda Horadizdən Ermənistan 
sərhədinə qədər dəmir yolunun 
çəkilişinə start verdik. Əminəm 
ki, yaxın iki il, bəlkə iki il yarım 
ərzində o dəmir yolu tam istismara 
veriləcəkdir.

Naxçıvan dəmir yolunun böyük 
hissəsi fəaliyyətdədir və çatışma-
yan hissə də inşa ediləcək, bü-
tün təlimatlar verilib. Ermənistan 
ərazisində Zəngəzur dəhlizinin 
önəmli hissəsi inşa edilməlidir. 
Beləliklə, yeni bir dəhliz açılacaq və 

Türkiyə- Azərbaycan arasında bu 
bağlantı daha da möhkəm olacaq-
dır”.

Azərbaycan bu gün Qarabağ 
bölgəsinin Ermənistanın işğalçı-
lıq siyasəti nəticəsində yaranan 
ağır problemlərini sürətlə aradan 
qaldırır. Eyni zamanda, həmişə 
olduğu kimi, yenə də sağlam 
qonşuluq münasibətlərinin qurul-
masının tərəfdarı olduğunu bil-
dirir. Bununla bağlı Azərbaycan, 
Rusiya və Ermənistan liderlərinin 
imzaladığı 10 noyabr 2020-ci il 
tarixli üçtərəfli Bəyanatda nəzərdə 
tutulan tədbirlərin reallaşdırılmasını 
xüsusilə diqqətdə saxlayır. Ölkəmiz 
bu sənədin tam əməli icrasına və 
Ermənistan-Azərbaycan arasında 
dövlətlərarası münasibətlərin nor-
mallaşdırılması əsasında bu qanlı 
münaqişənin yaralarının sağaldılma-
sına böyük əhəmiyyət verir.

Vaqif BAYRAMOV,  
“Xalq qəzeti”

Azərbaycan beynəlxalq hüququn normalarına 
əsaslanaraq ərazi bütövlüyünü bərpa etdi

Dövlət Nəzarəti İnformasiya 
Sistemi fəaliyyətə başlayıb
Azərbaycan Respublikası Prezidentinin fərman, sərəncam və 

tapşırıqlarının icra vəziyyətinə nəzarətin elektron qaydada həyata 
keçirilməsi üçün yeni elektron informasiya sisteminin yaradılması 
və yerli icra hakimiyyəti orqanlarının fəaliyyətinin əsas səmərəlilik 
göstəriciləri üzrə qiymətləndirilməsi məqsədilə Azərbaycan 
Respublikası Prezidenti tərəfindən “Dövlət Nəzarəti İnformasiya 
Sisteminin yaradılması haqqında” 2021-ci il 30 yanvar tarixli 1275 
nömrəli Fərman imzalanmışdır. 

Fərmana uyğun olaraq artıq 
Azərbaycan Respublikası Prezidentinin 
Administrasiyasında bütün sahələr üzrə 
imzalanmış fərman və sərəncamların, 
o cümlədən verilmiş digər tapşırıqların 
vaxtında və tam şəkildə icrasına nəzarətin 
gücləndirilməsini təmin edəcək yeni elekt-
ron sistem yaradılıb. 

Yeni sistem vasitəsilə bütün tapşırıq-
ların icrasına nəzarətin elektron formada 
təşkili, hesabat vermənin sadələşdirilməsi, 
icrası gecikən tapşırıqlar üzrə problemlərin 

müəyyən edilərək aidiyyəti tədbirlərin 
görülməsi və onların aradan qaldırılma-
sı, nəticə etibarilə yerinə yetirilən işlərin 
əsaslı qiymətləndirilməsi mümkün olacaq.

Hazırda bütün mərkəzi və yerli icra 
hakimiyyəti orqanları, dövlət şirkətləri, 
publik hüquqi şəxslər yeni yaradılmış 
Dövlət Nəzarəti İnformasiya Sisteminə 
qoşulub. Ötən dövrdə onlara sistemdən 
istifadə ilə bağlı təlimlər keçirilib. Artıq 
2021-ci il üzrə icraya nəzarət yeni sistem 
üzərindən onlayn qaydada həyata keçirilir.   

Eyni zamanda, sistem vasitəsilə 
ölkənin rayonlarının müxtəlif sahələr üzrə 
cari vəziyyəti və inkişafını xarakterizə 
edən meyarlar əsasında hazırlanmış 
əsas səmərəlilik göstəricilərinin tətbiqi ilə 
qiymətləndirilməsi aparılır. Qiymətləndirmə 
nəticəsində regionların inkişaf meyilləri, 
nəzərdə tutulan prioritet istiqamətlərdə 
işlərin yerinə yetirilməsi vəziyyəti, aktual 
problemlərin vaxtında aşkar edilməsi və 
inkişaf üzrə rayonlararası rəqabət mühiti-
nin formalaşdırılması mümkün olacaqdır. 

Dövlət Nəzarəti İnformasiya Sisteminin 
fəaliyyətə başlaması ümumilikdə ölkə üzrə 
yuxarıda qeyd edilən istiqamətləri əhatə 
edən mərkəzləşdirilmiş məlumat bazasının 
yaradılması və idarə olunması, obyektiv 
və nəticəyönümlü hesabatlılığın təşkilini 
təmin edəcəkdir. 

Bununla yanaşı, göstərilən çərçivədə 
yerinə yetiriləcək tədbirlərin nəticəsi 
ölkə rəhbərliyi tərəfindən həyata 
keçirilən islahatların sürətləndirilməsi, 
prioritet sahələr üzrə hədəflərin düzgün 
müəyyənləşdirilməsi və onlara nail olunma 
dərəcəsinin ölçülməsi, həmçinin icra 
edilən işlərin səmərəliliyinin artırılmasında 
mühüm rol oynayacaqdır.

